
1/2 | ᒪ ᑉ ᐱ ᒐ ᖅ  

 

 

 

 

 

 

 

 

ᓄᑖᑦ ᑮᓇᐅᔦᑦ ᑲᓇᑕᐅᑉ ᑐᓴᕈᑎᓕᕆᔨᒃᑯᖏᓐᓂᑦ (CRTC) ᐱᓯᒪᔪᑦ 

ᐱᔭᕇᕈᑎᐅᓚᖓᓯᔪᑦ ᐃᓂᓪᓚᑕᐅᓂᖓᓂᒃ ᓱᑲᑦᑐᐃᑦ ᖃᕆᑕᐅᔭᓄᑦ ᐱᑐᑦᓯᒪᕕᑦᓴᐃᑦ 

14-ᓂ ᓄᓇᓕᓐᓂ 

 
ᑰᑦᔪᐊᖅ, ᑯᐯᒃ, ᔪᓓ 31, 2024 - ᑲᓇᑕᐅᑉ ᑐᓴᕈᑎᓕᕆᔨᑯᖏᑦ (CRTC) 

ᓄᐃᑦᓯᖃᒻᒥᓚᐅᕐᑎᓗᒋᑦ $79.4 ᒥᓕᐊᓂᒃ ᑮᓇᐅᔭᖃᕐᑎᓯᒍᑎᐅᓚᖓᔪᓂᒃ ᑲᑎᕕᒃ ᓄᓇᓕᓕᒫᑦ 

ᑲᕙᒪᖓᓂᒃ, EAUFON ᐊᑯᓂ ᐅᑕᕐᕿᑕᐅᔪᖅ ᖃᕆᑕᐅᔭᓄᑦ ᐱᑐᑦᓯᒪᒍᑎᐅᓚᖓᔪᖅ ᓱᑲᑦᑐᔭᕐᑎᒍᑦ 

ᐊᑭᑭᑦᑑᓗᓂᓗ ᓄᐃᑦᓴᐅᑎᒋᓛᓕᕐᑐᖅ 14-ᓂ ᓄᓇᓕᓐᓂ. 

 

ᑖᒃᑯᐊ CRTC-ᑯᓂᑦ ᑮᓇᐅᔦᑦ ᐱᔭᕇᕈᑎᐅᖕᖑᓱᓕᕐᑐᑦ ᐱᖓᔪᐊᓐᓂᒃ ᑭᖑᓪᓕᐸᐅᓕᕐᑐᒥᒃ 

ᐱᓇᓱᐊᕐᓂᐅᔪᓂ ᐃᓂᓪᓓᒍᑎᐅᓚᖓᓕᕐᓱᑎᒃ ᐅᑭᐅᕐᑕᑐᒥ ᐃᕐᖃᑎᒎᕐᑐᓂᒃ ᐊᑦᓱᓈᓂᒃ ᖃᕆᑕᐅᔭᒧᑦ 

ᐱᑐᑦᓯᒪᒍᑎᐅᓂᐊᕐᑐᓂᒃ (EAUFON), 933 ᑭᓛᒥᑕᓂᒃ ᑕᑭᓂᓕᒃ, ᐃᕐᖃᑎᒎᕐᑐᖅ 

ᐱᑐᑦᓯᒪᕕᐅᓚᖓᓕᕐᑐᖅ ᐅᖓᕙᒥ ᓄᓇᓕᓐᓄᑦ ᖁᐊᕐᑕᒥᑦ ᑲᖏᕐᓱᒧᑦ ᐊᐅᐸᓗᒻᒧᑦ ᑕᓯᐅᔭᒧᑦ 

ᑲᖏᕐᓱᐊᓗᑦᔪᐊᒧᓪᓗ. 

 

ᐱᔭᕇᕈᓂ, ᑖᓐᓇ EAUFON ᖃᕆᑕᐅᔦᑦ ᐱᑐᕝᕕᓴᖓ ᓱᓇᒥᑦᓯᓚᖓᓕᕐᑐᖅ ᑯᐯᑉ ᑕᕐᕋᓕᒫᖓᓂ, 

ᑰᑦᔪᐊᕌᐱᒻᒥᑦ (ᒍᐊᑉᒪᑯᔅᑐᐃ) ᑕᓯᐅᔭᕐᔪᐊᒥ ᓴᓪᓗᓄᑦ ᓄᕗᒻᒥ ᑲᖏᕐᓱᐊᓗᑦᔪᐊᒧᑦ ᐅᖓᕙᒥ - 

ᐱᑐᑦᓯᒪᐅᑎᒃ 2,800-ᑲᓵᓐᓂᒃ ᑭᓚᒥᑕᓂᒃ ᖃᓗᓯᔪᖅ. 

 

CRTC-ᑯᑦ ᓄᐃᑦᓯᒍᑎᒥᓂ ᑮᓇᐅᔭᓂᒃ, ᐅᖃᓚᐅᕐᑐᑦ ᓴᐳᑦᔭᐅᓯᒪᑦᓯᐊᓂᕃᑦᓱᑎᒃ ᑖᑦᓱᒪ 

ᐱᓇᓱᐊᕐᑕᐅᓂᖓᓂᒃ ᓄᐃᑦᓯᓯᒪᓂᖏᒍᑦ ᐊᓪᓚᓯᒪᔪᓂᒃ ᒪᑭᕝᕕᑯᑦ, ᓄᓇᕕᒻᒥ ᐃᓗᓯᓕᕆᔨᒃᑯᑦ, ᐃᓄᐃᑦ 

ᖃᖓᑦᑕᔫᖏᑦ ᐊᓯᖏᓪᓗ. 

 

ᐅᓪᓗᒥᒧᑦ ᑎᑭᑦᓱᒍ, ᓄᓇᕕᐅᑉ ᓄᓇᓕᖏᑦᑕ ᐃᓄᖁᑎᖏᑦ ᐱᑐᑦᓯᒪᖕᖏᑐᑦ EAUFON-ᑯᑦ 

ᐊᑐᕆᐊᖃᕐᐸᑐᑦ ᖃᖓᑦᑕᑎᑕᐅᓯᒪᔪᕐᑎᒍᑦ ᐱᑐᑦᓯᒪᒍᑎᓂᒃ ᖃᕆᑕᐅᔭᓄᑦ.  ᑕᒪᓐᓇ ᐊᑭᑐᔪᒻᒪᕆᐅᑦᓱᓂ 

ᐊᒥᒐᕐᑐᒪᕆᐅᕙᑦᑐᖅ ᖃᕆᑕᐅᔦᑦ ᐊᑐᑦᓯᐊᕈᑎᑦᓴᖏᓐᓂᒃ.  ᐊᑦᓱᓈᑎᒍᑦ ᐱᑐᑦᓯᒪᑎᑕᐅᓂᖅ ᓄᓇᕕᓕᒫᒥ, 

ᐊᑐᐃᓐᓇᐅᑎᑕᐅᓚᖓᔪᖅ ᐊᓂᕐᕋᓯᒪᔪᓄᑦ ᐱᓇᓱᐊᕐᕕᐅᔪᓄᓪᓗ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ 

ᑕᒫᓂᖓᒍᑦ ᐱᑐᑦᓯᒪᕙᑦᑐᓂᒃ, ᐊᑭᑭᓐᓂᓴᒻᒪᕆᐅᓚᖓᓕᕐᑐᖅ, ᖃᕆᑕᐅᔭᓂᓪᓗ ᓱᑲᓐᓂᓴᐅᑎᑦᓯᓗᓂ 

ᖃᖓᑦᑕᑎᑕᐅᓯᒪᔪᕐᑎᒎᕈᓐᓀᐸᑕ ᐊᒥᒐᖕᖏᑐᒃᑯᓗ ᐱᓇᓱᐊᕈᓐᓇᐅᑎᖃᕐᑎᓯᓗᓂ. 

 

EAUFON-3 ᐱᒋᐊᕐᑎᑕᐅᓂᖓ ᑲᔪᓯᓚᖓᓂᕋᕐᑕᐅᔪᖅ ᑕᕐᕿᓂ ᙯᔪᓂ.  ᑲᑎᕕᒃ ᓄᓇᓕᓕᒫᑦ ᑲᕙᒪᖓ 

ᒪᓐᓇᐅᑎᓪᓗᒍ ᐱᔭᕇᕐᐸᓕᐊᓕᕐᑐᖅ ᑯᐯᑉ ᑲᕙᒪᒃᑯᖏᓐᓂᑦ ᑮᓇᐅᔭᕐᑕᕋᓱᐊᕐᓂᒥᓂᒃ, ᑯᐯᒃᑯᑦ ᑲᓇᑕᒧᑦ 

CRTC-ᑯᑎᒍᑦ ᐊᑭᓖᖃᑎᐅᓯᒪᒻᒪᑕ ᑮᓇᐅᔭᕐᑐᕈᑎᐅᓯᒪᔪᓂᒃ ᐱᓇᓱᐊᕐᑕᐅᓯᒪᓕᕐᑐᓄᑦ. 

ᓯᕗᓪᓕᐅᓯᒪᔪᖅ EAUFON-2 ᐊᑦᓱᓈᑎᒍᑦ 675 ᑭᓛᒥᑕᓂᒃ ᑕᑭᓂᓕᒻᒥᒃ ᐱᑐᐃᒍᑎᐅᓯᒪᔪᖅ 

ᐊᑯᓕᕕᒻᒥᑦ ᑕᓯᐅᔭᕐᔪᐊᒥ ᐃᕗᔨᕕᒻᒧᑦ ᓴᓪᓗᓄᓪᓗ ᓄᕗᒻᒥ, ᓄᓇᑎᒍᕐᑐᒥᓪᓗ 

ᐱᑐᑦᓯᒪᐅᑎᓕᐅᕈᑎᐅᑦᓱᓂ ᑲᖏᕐᓱᔪᐊᒥᒃ. EAUFON-2 ᓄᓇᓕᖏᑦ ᐱᑐᑦᑕᐅᒍᓐᓇᓯᓚᐅᕐᑐᑦ ᑖᓐᓇ  

ᐊᕐᕌᒍᖅ ᐱᒋᐊᕐᖃᒥᐅᑎᓪᓗᒍ.  EAUFON-1 ᐱᑐᑦᓯᒪᓂᖓ ᓄᐃᑕᓕᕐᑐᖅ 2022-ᒥᓂᑦ 1,175 

ᑭᓛᒥᑕᓂᒃ ᑕᑭᓂᖃᕐᓱᓂ ᐃᕐᖃᑎᒎᕐᑐᖅ ᑕᓯᐅᔭᕐᔪᐊᑉ ᓄᓇᓕᖏᓐᓂᒃ ᐱᑐᑦᓯᒪᑎᑦᓯᔪᖅ ᓯᓵᓯᐱᒥᑦ 

ᐳᕕᕐᓂᑐᒧᑦ, ᐱᑐᒍᑎᐅᓯᒪᑦᓱᓂᓗ ᑯᑦᔪᐊᒧᑦ ᑲᐅᒐᐅᒐᑦᓯᑲᒫᒃ ᐊᑦᓱᓈᑎᒍᑦ ᐱᑐᑦᓯᒪᐅᑎᒋᒋᕐᑕᖓᓄᑦ. 

 

 

ᐅᖃᐅᓯᕆᔭᐅᔪᖅ: 

 

“ᑖᓐᓇ ᑐᓴᕋᑦᓴᓯᐊᒻᒪᕆᐊᓗᒃ ᐃᓄᓐᓄᑦ ᐱᓇᓱᐊᕐᕕᐅᔪᓄᓪᓗ 14-ᓂ ᓄᓇᓕᖁᑎᑦᑎᓂ, 

ᐊᑦᑕᓇᖕᖏᑐᑦᓯᐊᒥᒃ, ᓱᑲᑦᑐᓯᐊᒥᒃ ᖃᕆᑕᐅᔭᑎᒍᑦ ᐱᑐᑦᓯᒪᒍᓐᓇᓂᐊᓕᕐᒪᑕ 

ᖃᓄᐃᖕᖏᓯᐊᕈᑎᒋᓂᐊᕐᑕᖓᓂᒃ ᐃᓚᒌᑦ ᐱᓇᓱᕝᕕᐅᔪᐃᓪᓗ.  ᐊᕐᕌᒎᓐᓂ ᒪᕐᕈᓂ ᙯᔫᓐᓂ, 

ᖃᕆᑕᐅᔭᕈᓐᓇᓯᐊᕐᓂᕗᑦ ᓇᓪᓕᖁᐊᖑᒍᓐᓇᓯᓚᖓᓕᕐᑐᖅ ᓇᓂᓕᒫᑦᓯᐊᖅ ᖃᕆᑕᐅᔭᖃᕈᑎᐅᕙᑦᑐᓄᑦ 

ᑯᐯᒻᒥ ᑲᓇᑕᓕᒫᒥᓗ.  ᕿᓚᓈᕐᐳᖓ ᐱᕙᓪᓕᐊᑎᑦᓯᓚᖓᓂᑦᑎᓂᒃ ᓄᐃᑎᕆᓗᑕ ᐱᑦᔪᔨᒍᑎᑦᓯᐊᓂᒃ 

ᓄᓇᕕᒻᒥᐅᓂᒃ, ᐃᓕᓐᓂᐊᓂᓕᕆᓂᒃᑯᑦ, ᖃᕆᑕᐅᔭᑎᒍᑦ ᐋᓐᓂᐊᓯᐅᕆᒍᓐᓇᓂᒃᑯᑦ ᖃᕆᑕᐅᔭᒃᑯᓗ 

ᐃᕐᖃᑐᐃᒍᓐᓇᓯᓂᒃᑯᑦ ᑕᒪᒃᑯᐊ ᐊᑑᑎᖃᕐᓂᓴᐅᖁᓕᕐᓗᒋᑦ ᑭᖕᖑᒪᒋᔭᖏᑦᑎᒍᑦ ᐃᓄᖁᑎᑦᑕ.” 

 

     ̶  ᕿᓪᑕ ᓯᓅᐹ, ᐊᖓᔪᕐᖄᖅ 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᔪᔨᕙᑦᑐᖅ ᓄᓇᕕᒻᒥᐅᓕᒫᓂᒃ ᔦᒻᔅ ᐯ ᑯᐯᓪᓗ ᐊᖏᖃᑎᒌᓐᓂᖓᒍᑦ 

(1978).  ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐊᐅᓚᑕᐅᔪᖅ 17-ᓄᑦ ᑲᑎᒪᔨᓄᑦ ᓂᕈᐊᕐᑕᐅᒪᔪᓄᑦ 

ᑭᒡᒐᑐᕐᓱᑎᒃ 14-ᓂᒃ ᓄᓇᕕᐅᑉ ᓄᓇᓕᖏᓐᓂᒃ,, ᐊᖓᔪᕐᖄᒧᑦ ᑐᖓᓕᐊᓄᓪᓗ, ᓇᔅᑳᐱᒃᑯᓗ 

ᑲᐅᒐᐅᒐᑦᓯᑲᒫᒥᐅᑦ ᓯᕗᓕᕐᑎᖓᓄᑦ. 

 

__________ 

ᖃᐅᔨᒋᐊᕐᕕᓴᖅ:  ᑎᐊᓂ ᐊᐳᑦ, ᑲᑎᕕᒃ ᓄᓇᓕᓕᒫᑦ ᑲᕙᒪᒃᑯᖏᓐᓂ ᑐᓴᕋᑦᓴᓕᕆᔨ/ᐅᖄᓚᐅᑎᖓ: 

819-964-2961, ᓯᕙᓂᐅᑎᖓ 2250 / media@krg.ca 


